
ಶ್ರೀವೇದವ್ಯಾಸಾಷ್ಟೋತ್ತರನಾಮಸ್ತೋತ್ರಂ 4

ಯಂ ವೇದಶಾಸ್ತ್ರಪರಿನಿಷ್ಠಿತಶುದ್ಧಬುದ್ಧಿಂ
ಚರ್ಮಾಂಬರಂ ಸುರಮುನೀಂದ್ರನುತಂ ಪ್ರಸನ್ನಂ .

ಕೃಷ್ಣತ್ವಿಷಂ ಕನಕಪಿಂಗಜಟಾಕಲಾಪಂ
ವ್ಯಾಸಂ ನಮಾಮಿ ಶಿರಸಾ ತಿಲಕಂ ಮುನೀನಾಂ ..

ಅವಿದ್ಯಾತಿಮಿರಾದಿತ್ಯಂ ಬ್ರಹ್ಮವಿದ್ಯಾವಿಶಾರದಂ .

ಶಾರದಾಶಂಕರಾತ್ಮಾನಂ ಭಾರತೀತೀರ್ಥಮಾಶ್ರಯೇ ..

ಓಂ ವೇದವ್ಯಾಸೋ ವಿಷ್ಣುರೂಪಃ ಪಾರಾಶರ್ಯಸ್ತಪೋನಿಧಿಃ .
ಸತ್ಯಸಂಧಃ ಪ್ರಶಾಂತಾತ್ಮಾ ವಾಗ್ಮೀ ಸತ್ಯವತೀಸುತಃ .. 1 ..

ಕೃಷ್ಣದ್ವೈಪಾಯನೋ ದಾಂತೋ ಬಾದರಾಯಣಸಂಜ್ಞಿತಃ .
ಬ್ರಹ್ಮಸೂತ್ರಗ್ರಥಿತವಾನ್ ಭಗವಾಂಜ್ಞಾನಭಾಸ್ಕರಃ .. 2 ..

ಸರ್ವವೇದಾಂತತತ್ತ್ವಜ್ಞಃ ಸರ್ವಜ್ಞೋ ವೇದಮೂರ್ತಿಮಾನ್ .

ವೇದಶಾಖಾವ್ಯಸನಕೃತ್ಕೃತಕೃತ್ಯೋ ಮಹಾಮುನಿಃ .. 3 ..

ಮಹಾಬುದ್ಧಿರ್ಮಹಾಸಿದ್ಧಿರ್ಮಹಾಶಕ್ತಿರ್ಮಹಾದ್ಯುತಿಃ .
ಮಹಾಕರ್ಮಾ ಮಹಾಧರ್ಮಾ ಮಹಾಭಾರತಕಲ್ಪಕಃ .. 4 ..

ಮಹಾಪುರಾಣಕೃಜ್ಜ್ಞಾನೀ ಜ್ಞಾನವಿಜ್ಞಾನಭಾಜನಂ .

ಚಿರಂಜೀವೀ ಚಿದಾಕಾರಶ್ಚಿತ್ತದೋಷವಿನಾಶಕಃ .. 5 ..

ವಾಸಿಷ್ಠಃ ಶಕ್ತಿಪೌತ್ರಶ್ಚ ಶುಕದೇವಗುರುರ್ಗುರುಃ .
ಆಷಾಢಪೂರ್ಣಿಮಾಪೂಜ್ಯಃ ಪೂರ್ಣಚಂದ್ರನಿಭಾನಃ .. 6 ..

ವಿಶ್ವನಾಥಸ್ತುತಿಕರೋ ವಿಶ್ವವಂದ್ಯೋ ಜಗದ್ಗುರುಃ .
ಜಿತೇಂದ್ರಿಯೋ ಜಿತಕ್ರೋಧೋ ವೈರಾಗ್ಯನಿರತಃ ಶುಚಿಃ .. 7 ..

ಜೈಮಿನ್ಯಾದಿಸದಾಚಾರ್ಯಃ ಸದಾಚಾರಸದಾಸ್ಥಿತಃ .
ಸ್ಥಿತಪ್ರಜ್ಞಃ ಸ್ಥಿರಮತಿಃ ಸಮಾಧಿಸಂಸ್ಥಿತಾಶಯಃ .. 8 ..

ಪ್ರಶಾಂತಿದಃ ಪ್ರಸನ್ನಾತ್ಮಾ ಶಂಕರಾರ್ಯಪ್ರಸಾದಕೃತ್ .

ನಾರಾಯಣಾತ್ಮಕಃ ಸ್ತವ್ಯಃ ಸರ್ವಲೋಕಹಿತೇ ರತಃ .. 9 ..

ಅಚತುರ್ವದನಬ್ರಹ್ಮಾ ದ್ವಿಭುಜಾಪರಕೇಶವಃ .
ಅಭಾಲಲೋಚನಶಿವಃ ಪರಬ್ರಹ್ಮಸ್ವರೂಪಕಃ .. 10 ..

1



ಶ್ರೀವೇದವ್ಯಾಸಾಷ್ಟೋತ್ತರನಾಮಸ್ತೋತ್ರಂ 4

ಬ್ರಹ್ಮಣ್ಯೋ ಬ್ರಾಹ್ಮಣೋ ಬ್ರಹ್ಮೀ ಬ್ರಹ್ಮವಿದ್ಯಾವಿಶಾರದಃ .
ಬ್ರಹ್ಮಾತ್ಮೈಕತ್ವವಿಜ್ಞಾತಾ ಬ್ರಹ್ಮಭೂತಃ ಸುಖಾತ್ಮಕಃ .. 11 ..

ವೇದಾಬ್ಜಭಾಸ್ಕರೋ ವಿದ್ವಾನ್ ವೇದವೇದಾಂತಪಾರಗಃ .
ಅಪಾಂತರತಮೋನಾಮಾ ವೇದಾಚಾರ್ಯೋ ವಿಚಾರವಾನ್ .. 12 ..

ಅಜ್ಞಾನಸುಪ್ತಿಬುದ್ಧಾತ್ಮಾ ಪ್ರಸುಪ್ತಾನಾಂ ಪ್ರಬೋಧಕಃ .
ಅಪ್ರಮತ್ತೋಽಪ್ರಮೇಯಾತ್ಮಾ ಮೌನೀ ಬ್ರಹ್ಮಪದೇ ರತಃ .. 13 ..

ಪೂತಾತ್ಮಾ ಸರ್ವಭೂತಾತ್ಮಾ ಭೂತಿಮಾನ್ಭೂಮಿಪಾವನಃ .
ಭೂತಭವ್ಯಭವಜ್ಞಾತಾ ಭೂಮಸಂಸ್ಥಿತಮಾನಸಃ .. 14 ..

ಉತ್ಫುಲ್ಲಪುಂಡರೀಕಾಕ್ಷಃ ಪುಂಡರೀಕಾಕ್ಷವಿಗ್ರಹಃ .
ನವಗ್ರಹಸ್ತುತಿಕರಃ ಪರಿಗ್ರಹವರ್ಜಿತಃ .. 15 ..

ಏಕಾಂತವಾಸಸುಪ್ರೀತಃ ಶಮಾದಿನಿಲಯೋಮುನಿಃ .
ಏಕದಂತಸ್ವರೂಪೇಣ ಲಿಪಿಕಾರೀ ಬೃಹಸ್ಪತಿಃ .. 16 ..

ಭಸ್ಮರೇಖಾವಿಲಿಪ್ತಾಂಗೋ ರುದ್ರಾಕ್ಷಾವಲಿಭೂಷಿತಃ .
ಜ್ಞಾನಮುದ್ರಾಲಸತ್ಪಾಣಿಃ ಸ್ಮಿತವಕ್ತ್ರೋ ಜಟಾಧರಃ .. 17 ..

ಗಭೀರಾತ್ಮಾ ಸುಧೀರಾತ್ಮಾ ಸ್ವಾತ್ಮಾರಾಮೋ ರಮಾಪತಿಃ .
ಮಹಾತ್ಮಾ ಕರುಣಾಸಿಂಧುರನಿರ್ದೇಶ್ಯಃ ಸ್ವರಾಜಿತಃ .. 18 ..

ಇತಿ ಶ್ರೀಯೋಗಾನಂದಸರಸ್ವತೀವಿರಚಿತಂ
ಶ್ರೀವೇದವ್ಯಾಸಾಷ್ಟೋತ್ತರಶತನಾಮಸ್ತೋತ್ರಂ ಸಂಪೂರ್ಣಂ ..

